
Apprendere il Senato 

Aulus Gellius, Noctes Atticae 14.7 

(1) 

1. Gnaeo Pompeio consulatus primus cum M. Crasso designatus est. 2. Eum magistratum Pompeius 

cum initurus foret, quoniam per militiae tempora senatus habendi consulendique, rerum expers 

urbanarum fuit, M. Varronem, familiarem suum, rogavit uti commentarium faceret εἰσαγωγικόν, sic 

enim Varro ipse appellat, ex quo disceret quid facere dicereque deberet, cum senatum consuleret. 

(2) 

3. Eum librum commentarium, quem super ea re Pompeio fecerat, perisse Varro ait in litteris quas 

ad Oppianum dedit, quae sunt in libro epistolicarum quaestionum quarto, in quibus litteris, 

quoniam quae ante scripserat non comparebant, docet rursum multa ad eam rem ducentia. 

(3) 

4. Primum ibi ponit, qui fuerint, per quos more maiorum senatus haberi soleret, eosque nominat 

dictatorem, consules, praetores, tribunos plebi, interregem, praefectum urbi; neque alii praeter hos 

ius fuisse dixit facere senatus consultum, quotiensque usus venisset, ut omnes isti magistratus 

eodem tempore Romae essent, tum quo supra ordine scripti essent, qui eorum prior aliis esset, ei 

potissimum senatus consulendi ius fuisse ait, 5. deinde extraordinario iure tribunos quoque 

militares, qui pro consulibus fuissent, item decemviros, quibus imperium consulare tum esset, item 

triumviros reipublicae constituendae causa creatos ius consulendi senatum habuisse. 

(4) 

6. Postea scripsit de intercessionibus dixitque intercedendi, ne senatusconsultum fieret, ius fuisse iis 

solis, qui eadem potestate qua ii, qui senatusconsultum facere vellent maioreve essent. 

(5) 

7. Tum adscripsit de locis, in quibus senatusconsultum fieri iure posset, docuitque confirmavitque, 

nisi in loco per augures constituto, quod “templum” appellaretur, senatusconsultum factum esset, 

iustum id non fuisse. Propterea et in curia Hostilia et in Pompeia et post in Iulia, cum profana ea 

loca fuissent, templa esse per augures constituta, ut in iis senatusconsulta more maiorum iusta fieri 

possent. Inter quae id quoque scriptum reliquit, non omnes aedes sacras templa esse ac ne aedem 

quidem Vestae templum esse. 

(6) 

8. Post haec deinceps dicit senatusconsultum ante exortum aut post occasum solem factum ratum 

non fuisse; opus etiam censorium fecisse existimatos, per quos eo tempore senatusconsultum factum 

esset. 

(7) 

9. Docet deinde inibi multa: quibus diebus haberi senatum ius non sit; immolareque hostiam prius 

auspicarique debere, qui senatum habiturus esset, de rebusque divinis prius quam humanis ad 

senatum referendum esse;  

(8) 

9. tum porro referri oportere aut infinite de republica aut de singulis rebus finite;  

(9) 

9. senatusque consultum fieri duobus modis: aut per discessionem, si consentiretur, aut, si res 

dubia esset, per singulorum sententias exquisitas; singulos autem debere consuli gradatim 

incipique a consulari gradu.  



(10) 

9. Ex quo gradu semper quidem antea primum rogari solitum, qui princeps in senatum lectus esset; 

tum autem, cum haec scriberet, novum morem institutum refert per ambitionem gratiamque, ut is 

primus rogaretur quem rogare vellet qui haberet senatum, dum is tamen ex gradu consulari esset. 

(11) 

10. Praeter haec de pignore quoque capiendo disserit deque multa dicenda senatori qui, cum in 

senatum venire deberet, non adesset. 

(12) 

11. Haec et alia quaedam id genus in libro quo supra dixi M. Varro epistula ad Oppianum scripta 

executus est. 

(13) 

12. Sed quod ait senatusconsultum duobus modis fieri solere, aut conquisitis sententiis aut per 

discessionem, parum convenire videtur cum eo, quod Ateius Capito in coniectaneis scriptum 

reliquit. 13 Nam in libro con. IIII Tuberonem dicere ait nullum senatusconsultum fieri posse non 

discessione facta, quia in omnibus senatusconsultis, etiam in iis quae per relationem fierent, 

discessio esset necessaria, idque ipse Capito verum esse adfirmat. Sed de hac omni re alio in loco 

plenius accuratiusque nos memini scribere. 

(14) 

Gell., Noctes Atticae 14.8 

Praefectum urbi Latinarum causa relictum senatum habere posse Iunius negat, quoniam ne senator 

quidem sit neque ius habeat sententiae dicendae, cum ex ea aetate praefectus fiat, quae non sit 

senatoria. (2) M. autem Varro in IIII Epistolicarum Quaestionum et Ateius Capito in 

coniectaneorum IIII ius esse praefecto senatus habendi dicunt; deque ea re adsensum esse [se] 

Capito Tuberoni contra sententiam Iunii refert: “Nam et tribunis” inquit, “plebis senatus habendi 

ius erat, quamquam senatores non essent ante Atinium plebiscitum.” 

(15) 

Gell., Noctes Atticae 16.8.1 

Cum in disciplinas dialecticas induci atque imbui vellemus, necessus fuit adire atque cognoscere 

quas vocant dialectici εἰσαγωγάς. 

(16) 

Gell., Noctes Atticae, praef. 5 

Nam quia variam et miscellam et quasi confusaneam doctrinam conquisiverant, eo titulos quoque 

ad eam sententiam exquisitissimos indiderunt. 

(17) 

Gell., Noctes Atticae, praef. 9 

Et quaedam alia inscripta nimis lepida multasque prorsum concinnitates redolentia. 

(18) 

Varr., de lingua Latina 6.93 

Auspicio operam des et in templo auspices, tum ad praetorem aut ad consulem mittas auspicium 

petitum (…). Patres censeant exquiras et adesse iubeat. 

(19) 

Varr., de lingua Latina 6.95 

et nihil intererat cui imperaret et dicis causa fieba[n]t quaedam neque item facta neque item dicta 

semper. 

 



(20) 

Gellio, Noctes Atticae 4.10.1-4 

Ante legem, quae nunc de senatu habendo observatur, ordo rogandi sententias varius fuit. (2) Alias 

primus rogabatur, qui princeps a censoribus in senatum lectus fuerat, alias, qui designati consules 

erant; (3) quidam e consulibus studio aut necessitudine aliqua adducti, quem is visum erat, honoris 

gratia extra ordinem sententiam primum rogabant. (4) Observatum tamen est, cum extra ordinem 

fieret, ne quis quemquam ex alio quam ex consulari loco sententiam primum rogaret. 

(21) 

Gellio, Noctes Atticae 4.10.5-7 

C. Caesar in consulatu, quem cum M. Bibulo gessit, quattuor solos extra ordinem rogasse 

sententiam dicitur. Ex his quattuor principem rogabat M. Crassum; sed postquam filiam Cn. 

Pompeio desponderat, primum coeperat Pompeium rogare. (6) Eius rei rationem reddidisse eum 

senatui Tiro Tullius, M. Ciceronis libertus, refert itaque se ex patrono suo audisse scribit. (7) Id 

ipsum Capito Ateius in libro, quem de officio senatorio composuit, scriptum reliquit. 

(22) 

Cic., Phil. 5.35 

Sed qui ordo in sententiis rogandis servari solet, eundem tenebo in viris fortibus honorandis. A 

Bruto igitur, consule designato, more maiorum capiamus exordium. 

(23)  

Vitr. 3,  pr. 3 

Ergo, uti Socrati placuit, si ita sensus et sententiae scientiaeque disciplinis auctae perspicuae et 

perlucidae fuissent, non gratia neque ambitio valeret, sed si qui veris certisque laboribus 

doctrinarum pervenissent ad scientiam summam, eis ultro opera traderentur. Quoniam autem ea 

non sunt inlustria necque apparentia in aspectu, ut putamus oportuisse, et animadverto potius 

indoctos quam doctos gratia superare, non esse certandum iudicans cum indoctis ambitione, potius 

hic praeceptis editis ostendam nostrae scientiae virtutem. 

(24) 

Velleius Paterculus 2.126.4 

Revocata in forum fides, summota e foro seditio, ambitio campo, discordia curia, sepultaeque ac 

situ obsitae iustitia, aequitas, industria, civitati redditae.  

(25) 

Gellio, Noctes Atticae 5.6.23 

Ac murteam coronam M. Crassus, cum bello fugitivorum confecto ovans rediret, insolenter 

aspernatus est senatusque consultum faciundum per gratiam curavit, ut lauro, non murto, 

coronaretur. 

(14) 

Gellio, Noctes Atticae 14.8 

